
1. Ներածություն

Հայաստանի Հանրապետության անկախացումից ի վեր քաղաքացիական ավիացիան և ավիափոխադրումները առանցքային դեր են ունեցել երկրի անվտանգության և տնտեսության վրա: Կարևորելով այս ոլորտում բնականոն և հաստատուն զարգացումը Հայաստանի Հանրապետության կառավարությունը պարբերաբար անդրադարձել է ոլորտում իրականացվող քաղաքականությանը և շարունակաբար ձգտել է բարեփոխումներ իրականացնել՝ հիմքում ունենալով տվյալ պահին աշխարհաքաղաքական իրավիճակը, հարևան պետությունների հետ ունեցած հարաբերությունները և Հայաստանի Հանրապետության տնտեսության զարգացման համար ակնկալվող արդյունքները: Յուրաքանչյուր ժամանակաշրջանին հատուկ Կառավարությունը ձևավորել է իր քաղաքականությունը, պետական կամ մասնավոր ավիաընկերություններին հնարավորություն տալով շահագործելու հայաստանյան օդուղիները և մշտապես կանգնելով մեկ փոխադրող ունենալու սկզբունքի վրա: Նմանատիպ որոշումները նպատակ են հետապնդել հայկական ավիափոխադրողին հաստատուն դիրքերում պահելու և հայկական ավիափոխադրող ունենալու գաղափարախոսության իրականացումը: 
Ներկայիս ժամանակահատվածում, երբ ավարտվել է Հայաստանի Հանրապետության կառավարության, «Սիբիր» ավիաուղղիների և «Արմավիայի» միջև 10 տարի ժամկետով 2003թ. մարտին կնքված ներդրումային պայմանագիրը, լրացուցիչ հնարավորություն է ընձեռվում Հայաստանի Հանրապետության կառավարությանը վերանայելու քաղաքացիական ավիացիայի բնագավառում իրականացվող քաղաքականությունը և առավել անկաշկանդ որդեգրելու նոր քաղաքականություն, որը բխում է պետության ներկայիս անվտանգության և տնտեսության զարգացման, Հայաստանի քաղաքացիներին առավել մատչելի ծառայություններ մատուցելու և այս ոլորտում մրցակցային, ազատական դաշտ ապահովելու հիմնադրույթներից:
2. Քաղաքացիական ավիացիայի քաղաքականության վերաբերյալ ներկայիս մոտեցումները (համընդհանուր քննարկումներ). 
Ավիափոխադրումների հեռանկարային զարգացումների հնարավորություն-ները գնահատելու համար Հայաստանի Հանրապետության կառավարության, Հայաստանի Հանրապետության հանրային խորհրդի և Հայաստանի Հանրապետության կառավարությանն առընթեր քաղաքացիական ավիացիայի գլխավոր վարչության (այսուհետ՝ Գլխավոր վարչություն) կողմից կազմակերպվել են մի շարք հանդիպումներ և քննարկումներ, որոնք նպատակ են հետապնդել ունենալու լիարժեք պատկերացումներ հասարակությունում ձևավորված մոտեցումների մասին, քաղաքացիական ավիացիայի ոլորտում հետագա քաղաքականության ընտրության հարցում ստանալ խորհրդատվություններ՝ ավիացիայի ոլորտում իրազեկված գործարարներից, հայաստանյան մի շարք հասարակական կազմակերպություններից, ինչպես նաև Հայաստանում ներկայացված միջազգային կառույցներից (Համաշխարհային բանկ, ԱՄՆՄԶԳ, ԱՄՀ, Եվրոպական Միության պատվիրակություն): 
Քննարկումների ընթացքում առավելապես առաջարկվել են մոտեցումներ, որոնք ընդհանրացնելով կարելի է խմբավորել երեք հիմնական ուղղությունների.  

1. Ունենալ պետական կամ պետական մասնակցությամբ ավիափոխադրումներ իրականացնող ավիաընկերություն,   

2. Կառավարության կողմից իրականացնել ազատականացված «բաց երկնքի» քաղաքականություն, 

3. Կառավարության կողմից իրականացնել փուլային ազատականացման քաղաքականություն: 

Առաջին տարբերակը իր մեջ ունենալով Հայաստանի Հանրապետության անվտանգությանը առնչվող մեկ շատ կարևոր բաղադրիչ՝ այն է հայկական ավիափոխադրող ունենալու հնարավորությունը, ունի նաև իր բացասական հետևանքները: Ժամանակի ընթացքում կարող է բերել հենց այդ նույն ավիաընկերության դիրքերի թուլացմանը, որը Հայաստանի Հանրապետությունը իր պրակտիկայում ունեցել է: Բացի այդ, այս տարբերակի կիրառումը պետության կողմից մեծ հովանավորչություն է պահանջում ավիափոխադրողի նկատմամբ: Սա կարող է բացասական անդրադառնալ՝ նախ մրցակցային դաշտ ստեղծելու գործընթացի վրա, երկրորդ, պետական բյուջեի՝ նույն ընկերության աշխատանքի ընթացքում հնարավոր ռիսկերի առաջացման դեպքում:
Աշխարհի տարբեր երկրների փորձը ցույց է տվել, որ կառավարության ներգրավվածությունը, լինի ուղղակիորեն կապիտալի ներարկումների կամ երաշխիքների, թե անուղղակիորեն տնտեսական կարգավորման միջոցով, չի հանգեցնում ազգային ավիաուղիների շահութաբերությանն, այլ սահմւսնափակում է մրցակցությունը և շուկայի զարգացումը: Որոշ կառավարություններ հրաժարվել են ազգային փոխադրողների սեփականությունից, այն թողնելով մասնավոր հատվածի սեփականությանն ու շահագործմանը:
Երկրորդ տարբերակը ենթադրում է իր մեջ մեծ ազատականացումներ, որոնք հավասարապես պետք է կիրառելի լինեն ոչ միայն հայկական ավիափոխադրողների համար, այլ նաև օտաերկրյա ավիափոխադրողների: Նմանատիպ մոտեցումը կարող է առավելապես արդյունավետ դառնալ, երբ այդ ազատականացումները կիրառող պետությունը ունի իր ավիափոխադրողները, որոնք արդեն իսկ գործում են մրցակցային դաշտում, կայացած են և ձևավորել են իրենց ավիացիոն հեղինակությունը: Այս պահին «բաց երկնքի» գաղափարախոսությունը՝ անվերապահորեն ներդնելով Հայաստանի Հանրապետությունում և չունենալով հայկական ավիափոխադրողներ, կարող է վտանգել հետայսու ավիափոխադրողներ ունենալու հնարավորությունը: 
Այս պարագայում վճռորոշ դեր կունենան արտաքին փոխադրողները, որոնցից կախման մեջ կհայտնվի Հայաստանի Հանրապետության ուղևորափոխադրումների իրականացման գործընթացը:
Այս նկատառումներից ելնելով և գնահատելով ներկայիս ժամանակաշրջանում համաշխարհային քաղաքացիական ավիացիայի զարգացումները, առավել ընդունելի է փուլային ազատականացման քաղաքականության վարումը (երրորդ տարբերակ): 
Փուլային ազատականացման քաղաքականությունը նպատակաուղղված է լինելու քաղաքացիական ավիացիայի բնագավառում մրցակցության և աճի օժանդակությանը:

Միջազգային փորձը ցույց է տալիս, որ քաղաքացիական ավիացիայի՝ ավիափոխադրումների շուկայի ոլորտում ազատականացման քաղաքականության իրագործման արդյունքում կարող են ստեղծվել իրավիճակներ, երբ ավելանում է ավիափոխադրողների ծառայություններից օգտվող ուղևորների ընդհանուր քանակը, բարձրանում է ավիափոխադրողների միջև մրցակցության մակարդակը, ինչը բարենպաստ է ազդում, և օդային փոխադրումների գների նվազման, մատուցվող ծառայությունների մակարդակի բարձրացման,  և առհասարակ տնտեսակաև աճի առումով: 

ՀՀ կառավարությունը գտնում է, որ տվյալ ռազմավարությունը կարևոր հնարավորություն է ընձեռում ոլորտի քաղաքականության միջավայրում լուրջ փոփոխություններ կատարելու առումով: Այն աջակցում է ՀՀ-ում նոր ավիափոխադրողների կայացմանը և հնարավորություն է ընձեռում նոր ավիափոխադրողների անխափան աշխատանքի համար: Այդ նկատառումով անհրաժեշտ է սահմանել ազատականացման առաջին փուլ՝ մինչև հինգ տարի ժամկետով:
3. Հայաստանի Հանրապետության կառավարության հետագա քայլերը առաջին փուլի ընթացքում:
Կառավարությունը պետք է ձգտի առավելապես մրցակցային դաշտի ստեղծմանը՝ ընդգրկելով քաղաքացիական ավիացիայում գործող և այս գործընթացին ներգրավվելու նպատակով ցանկություն հայտնած բոլոր հայկական ավիաընկերություններին: 
1. Կառավարությունը  չպետք  է  ստանձնի  որևիցէ պատասխանա-տվություն ավիաընկերությունների առջև՝ հետագայում հովանա-վորչական քաղաքականություն իրականացնելու առումով: Հակառակը, կառավարությունը պետք է ձգտի ավելացնել միջազգային օդային փոխադրումների երրորդ և չորրորդ ազատությունները պայմանավորվող պետությունների հետ, ելնելով Հայաստանի Հանրապետության տնտեսության զարգացման համար ակնկալվող արդյունքներից: 
2. Կառավարությունը ընդունելի է համարում ԵՄ առաջարկը և ելնելով Եվրոմիության հետ համագործակցության ընդլայնման անհրաժեշտությունից մեկնարկում է ԵՄ և Հայաստան ընդհանուր ավիացիոն գոտու շուրջ համաձայնագրի քննարկումները: 

3. Հիմք ընդունելով մրցակցային դրույթը, ՀՀ կառավարությունը այդ ոլորտում լիազորված մարմնի՝ Գլխավոր վարչության միջոցով իրականացնելու է օդուղիների շահագործման թույլտվությունների տրամադրումը՝ մրցույթային կարգով: Այդ նպատակով օդուղիների շահագործման թույլտվությունների գործընթացը կարգավորող իրավական ակտերում Գլխավոր վարչության կողմից մշակվելու է և ներդրվելու է համապատասխան փոփոխություններ, որոնցով կամրագրվեն մրցույթային դրույթները, որով պետք է կանոնակարգվեն օդային ուղղիների շահագործման թույլտվությունների պահանջներն ու պայմանները՝ հասարակության համար առավել թափանցիկ, մատչելի, ինչպես նաև մրցույթի մասնակիցների համար լիարժեք հավասար սկզբունքներ ստեղծելով: Հաշվի առնելով, որ այն իրականացվում է առաջին անգամ, մրցույթի են ներկայացվելու երեք խմբերի տարանջատված օդուղիներ: Դրանց ձևավորման համար հիմք են հանդիսացել հայկական ավիափոխադրողների հետ քննարկումների արդյունքում ստացված առաջարկությունները, ներկայիս իրավիճակը՝ պայմանավորված քաղաքական, տնտեսական, զարգացած սփյուռքահայ համայնքներ ունեցող ուղղություններով, ինչպես նաև մինչ օրս կայացած օդուղիների կոմերցիոն արդյունավետությունը: 
4. Հաճախականությունը և ավիափոխադրողների թիվը միայն այս առաջին փուլում կարող են լինել սահմանափակված: Դրանք պայմանավորված են պետությունների հետ ընդունված օդային հաղորդակցությունների մասին համաձայնագրերում ներառված դրույթներով: Այդ նպատակով անհրաժեշտ է որպեսզի Հայաստանի Հանրապետության կառավարությունը իրականացնի համաձայնագրերի գույքագրում և պայմանավորված կողմերի հետ ձգտի առավելագույնս փոփոխություններ իրականացնել ազատականացման գաղափարախոսության հիմքով: 
5. ՀՀ Կառավարությունը օդային հաղորդակցության վերաբերյալ բոլոր համաձայնագրերը, այդ թվում՝ ածանցյալ համաձայնագրերը, ստորագրումից հետո առավելագույնը 20 օրյա ժամկետում հրապարակելու է Գլխավոր վարչության պաշտոնական կայքէջում:

6. Թույլտվությունները կարող են լինել մինչև 5 տարի ժամկետով, որպեսզի ավիաընկերությունների ներդրումները լինեն արդարացված: Նույն օդուղիների վրա կարող են նշանակվել մի քանի հայկական ավիափոխադրողներ՝ հիմքում ունենալով փոխադրողների համար համաձայնագրերով նախատեսված բազմանշանակման դրույթը և հաճախականությունների քանակը:

7. Կառավարությունը շարունակաբար հետամուտ պետք է լինի նոր ուղղություններ շահագործելու հարցում, որպեսզի ընդլայնվի օդուղիների աշխարհագրությունը: Այդ նպատակով՝ լրացուցիչ օդուղու շահագործման առաջարկություն լինելու կամ չշահագործվող օդուղին ՀՀ կառավարության կողմից շահագործման համար նպատակահարմար համարվելու դեպքերում, հայտարարվում և անցկացվում են մրցույթներ:
8. Մրցակցության և հավասարության սկզբունքները ապահովելու համար, չվերթները 6-ամսյա ժամկետում չիրականացնելու դեպքում՝ օդուղիները ընկերությունից/ներից ենթակա են հետ վերցման և այլ ընկերություններին տրամադրելուն:
9. ՀՀ կառավարությունը ձգտելու է, որպեսզի ավիաընկերությունները չկնքեն հակամրցակցային պայմանագրեր, իսկ օդուղիների համատեղ օգտագործման դեպքում՝ չստեղծվի այնպիսի իրավիճակ, որ տվյալ օդուղին մնա միայն օտարերկրյա ավիաընկերության կառավարմանը:

10. ՀՀ կառավարությունը բանակցելու է հայկական ավիափոխադրողների հետ, որպեսզի <<Արմավիա>> ավիաընկերության նախկին ավիացիոն աշխատակիցները՝ օդաչուական անձնակազմեր և տեխնիկական աշխատակիցներ, ներգրավվեն հայկական ավիափոխադրողների աշխատակազմերում:
11. Հաշվի առնելով, որ ազատականացումը իր դրական ազդեցությունն է թողնելու տնտեսության այլ ճյուղերի վրա, որը ավելի արտահայտիչ կլինի զբոսաշրջության առումով, ՀՀ կառավարությունը   ավիափոխադրողների և տուրիստական գործակալությունների միջև ձգտելու է ստեղծել համագործակցություն, և առաջարկվելու է ավիաընկերություններին քննարկելու և առաջարկելու այդ համագործակցության ձևաչափ:
12. Կառավարությունը կարևորում է ԵՄ-ի հետ, Թվինինգ ծրագրի շրջանակներում, համագործակցության արդյունքում թռիչքային պիտանելիության, թռիչքային գործունեության, կադրերի վերապատրաստման ոլորտներում ձեռքբերված հաջողությունները և շարունակելու է այս ոլորտներում, ինչպես նաև ավիացիոն անվտանգության ոլորտում ԵՄ ստանդարտների ներդրումն ու կիրառումը: 
4. Ազատականացման երկրորդ փուլ՝ վերագնահատումներ, վերլուծություններ, ազատականացման նոր ձևաչափերի ընդունում:

Այս փուլի ընթացքում ՀՀ կառավարությունը իրականացնելու է գործողություններ, որոնք իրենց մեջ ներառում են.

1. Վերլուծություններ՝ նախորդ փուլի ժամանակահատվածում տնտեսության տարբեր ճյուղերի վրա ազատականացման ազդեցությունը գնահատելու առումով,

2. Գնահատման արդյունքներով հետագա ազատականացման քաղաքականության խորացման ձևաչափերի ընդունում,

3. Պայմանավորվող կողմերի հետ այդ ձևաչափերին համապատասխան բանակցությունների վարում և համաձայնագրերի համապատասխան փոփոխությունների իրականացում,   

4. Վերլուծությունների արդյունքում վարչական բեռի նվազեցում՝ պահպանելով բավարար վերահսկողություն թռիչքային և ավիացիոն անվտանգության նկատմամբ.

5. Ավիաընկերության սեփականության մեջ մասնակցության և փաստացի գործուն վերահսկողության նկատմամբ առավել լիբերալ մոտեցման հնարավորություններ:  
